
端午日賜觀射柳〈（二首）〉

作者：王英　明朝

本作品收錄於《列朝詩集/乙02》

其一

鳳凰城上駐龍旗，瑞日含光耀紫微。

淡蕩蒲風初應節，氤氳花氣半薰衣。

仗前新築麒麟苑，雲外遙開虎豹圍。

先看聖孫來試馬，指麾兵陣合天機。

其二

鳴簫伐鼓催飛鞚，列陣行雲擁翠華。

競挽雕弓如月滿，盡摧楊柳向風斜。

因知上將皆猿臂，總道諸軍勝虎牙。

莫羨天山曾獻巧，射生今已靜胡沙。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

